
OʻSMIRLARDA PROBLEMATIK INTERNETDAN FOYDALANISHNING 

IJTIMOIY-PSIXOLOGIK DETERMINANTLARI VA PSIXOLOGIK 

PROFILAKTIKASI 

 

Mansurova Zeboxon Tursinboyevna 

Aniq va Ijtimoiy fanlar universiteti 

Psixologiya yoʻnalishi 2-bosqich magistranti 

 

Annotatsiya. Maqolaning maqsadi oʻsmirlarda problematik internetdan 

foydalanishning ijtimoiy-psixologik determinantlarini zamonaviy nazariy modellar va 

empirik tadqiqotlar asosida integrativ tahlil qilish hamda differensial psixologik 

profilaktika yoʻnalishlarini asoslashdan iborat. Tadqiqotda internetga qaramlik va 

problematik internetdan foydalanishga oid nazariy hamda empirik manbalarning 

nazariy-analitik ikkilamchi tahlili amalga oshirildi. K. Youngning dastlabki diagnostik 

yondashuvi, R. Davisning kognitiv-xulqiy modeli, D. Kardefelt-Wintherning 

kompensator internetdan foydalanish modeli hamda M. Brand va hammualliflarning I-

PACE modeli qiyosiy tahlil qilindi. Natijalar problematik internetdan foydalanishni 

faqat internetga kirish intensivligi bilan izohlash yetarli emasligini, uning rivojlanishi 

shaxsiy-emotsional zaifliklar, qondirilmagan psixologik ehtiyojlar, disfunksional 

koping, oilaviy munosabatlar va oʻzini boshqarish mexanizmlarining oʻzaro taʼsiri 

bilan bogʻliqligini koʻrsatadi. Oilaviy iliqlik va konstruktiv ota-onalik himoya omillari 

boʻlishi mumkin, oddiy cheklovchi nazoratning oʻzi esa barqaror profilaktik samara 

bermasligi mumkin. Profilaktika universal, selektiv va indikativ darajalarda tashkil 

etilishi, ekran vaqtini mexanik cheklashdan tashqari oʻsmirning emotsional holati, 

ehtiyojlari, oilaviy tizimi va internetdan foydalanish funksiyasini baholashga 

asoslanishi lozim. 

Kalit soʻzlar: problematik internetdan foydalanish, internetga qaramlik, 

oʻsmirlar, ijtimoiy-psixologik determinantlar, kompensator foydalanish, oila, 

emotsional zaiflik, I-PACE, profilaktika. 

Аннотация. Цель статьи заключается в интегративном анализе социально-

психологических детерминант проблемного использования интернета 

подростками на основе современных теоретических моделей и эмпирических 

исследований, а также в обосновании направлений дифференцированной 

психологической профилактики. В исследовании осуществлён вторичный 

теоретико-аналитический анализ теоретических и эмпирических источников, 

посвящённых интернет-зависимости и проблемному использованию интернета. 

Проведён сравнительный анализ первоначального диагностического подхода К. 

Янг, когнитивно-поведенческой модели Р. Дэвиса, модели компенсаторного 

использования интернета Д. Кардефельт-Винтера и модели I-PACE М. Бранда и 

соавторов. Результаты показывают, что проблемное использование интернета 

нельзя в достаточной мере объяснить исключительно интенсивностью его 

использования: его развитие связано с взаимодействием личностно-

эмоциональной уязвимости, неудовлетворённых психологических потребностей, 

дисфункционального копинга, семейных отношений и механизмов 

саморегуляции. Теплота семейных отношений и конструктивное родительское 

воспитание могут выступать защитными факторами, тогда как один лишь 

ограничительный контроль может не обеспечивать устойчивого 

профилактического эффекта. Профилактика должна осуществляться на 

универсальном, селективном и индикативном уровнях и, помимо механического 

ограничения экранного времени, основываться на оценке эмоционального 

состояния подростка, его потребностей, семейной системы и функции 

использования интернета. 

Ключевые слова: проблемное использование интернета, интернет-

зависимость, подростки, социально-психологические детерминанты, 

компенсаторное использование, семья, эмоциональная уязвимость, I-PACE, 

профилактика. 

Abstract. The article aims to provide an integrative analysis of the social and 

psychological determinants of problematic internet use among adolescents based on 

contemporary theoretical models and empirical research, and to substantiate directions 

for differentiated psychological prevention. The study employed a secondary 

theoretical and analytical review of theoretical and empirical sources on internet 

addiction and problematic internet use. K. Youngʻs initial diagnostic approach, R. 

Davisʼs cognitive-behavioral model, D. Kardefelt-Wintherʼs compensatory internet 

use model, and the I-PACE model developed by M. Brand and colleagues were 

comparatively analyzed. The findings indicate that problematic internet use cannot be 

adequately explained by the intensity of internet use alone; its development is 

associated with the interaction of personal and emotional vulnerabilities, unmet 

psychological needs, dysfunctional coping, family relationships, and self-regulation 

mechanisms. Family warmth and constructive parenting may serve as protective 

factors, whereas restrictive control alone may not produce sustained preventive effects. 

Prevention should be organized at universal, selective, and indicated levels and, beyond 

mechanically limiting screen time, should be grounded in an assessment of adolescents’ 

emotional states, needs, family systems, and the function that internet use serves. 

Keywords: problematic internet use, internet addiction, adolescents, social and 

psychological determinants, compensatory use, family, emotional vulnerability, I-

PACE, prevention. 

KIRISH 

Raqamli texnologiyalar oʻsmirlarning taʼlim olishi, ijtimoiy aloqalari, hordiq 

chiqarishi va oʻzligini ifodalashining tabiiy qismiga aylangan. Shu sababli internetdan 

intensiv foydalanishning oʻzi patologiyani anglatmaydi. Ilmiy adabiyotlarda “internet 

addiction”, “pathological Internet use” va “problematic Internet use” tushunchalarining 

taʼrifi hamda diagnostik chegaralari bir xil emas. Kuss va hammualliflar tahlil qilgan 

epidemiologik tadqiqotlarda turli metodika va kesish nuqtalari qoʻllangani sababli 

internetga qaramlik koʻrsatkichlari 0,8% dan 26,7% gacha farq qilgan [1]. Cheng va Li 

31 mamlakat boʻyicha 89 281 ishtirokchini qamrab olgan meta-tahlilda umumiy 

tarqalish koʻrsatkichini 6,0% deb baholagan, biroq natijalar hudud va oʻlchash 

metodiga sezilarli darajada bogʻliq boʻlgan [2]. Demak, prevalensiya raqamlarini 

universal klinik koʻrsatkich sifatida emas, muayyan metodologik sharoitdagi baholar 

sifatida talqin qilish zarur. 

Terminologik ehtiyotkorlik klinik nuqtayi nazardan ham muhim. Jahon sogʻliqni 

saqlash tashkilotining ICD-11 tasnifida Gaming Disorder mustaqil diagnostik birlik 

sifatida mavjud, biroq umumlashgan “Internet addiction” alohida tashxis sifatida 

kiritilmagan; DSM doirasida esa Internet Gaming Disorder keyingi tadqiqotni talab 

etuvchi holat sifatida koʻrib chiqilgan [3]. Shu bois ushbu ishda “problematik 

internetdan foydalanish” kengroq ilmiy konstrukt sifatida qoʻllanadi, “internetga 

qaramlik” atamasi esa tegishli manbalardagi terminologiyani ifodalash zarur boʻlgan 

hollarda saqlanadi. 

Oʻzbekistonda masalaning huquqiy va ijtimoiy dolzarbligi bir qator davlat 

hujjatlarida bilvosita aks etgan. 2017-yil 8-sentabrdagi OʻRQ-444-son “Bolalarni 

ularning sogʻligʻiga zarar yetkazuvchi axborotdan himoya qilish toʻgʻrisida”gi 

Qonunda taʼlim tashkilotlarining bolalarni zararli axborotdan himoya qilish, ularga 

psixologik yordam koʻrsatish, yakka tartibdagi profilaktikada ishtirok etish hamda 

axborot va huquqiy madaniyatini oshirishdagi vazifalari belgilangan [4]. 

2023-yil 11-sentabrdagi PF-158-son Farmon bilan tasdiqlangan “Oʻzbekiston — 

2030” strategiyasida sifatli taʼlim, tibbiyot va ijtimoiy himoya tizimini rivojlantirish 

hamda inson salohiyatini roʻyobga chiqarish uchun sharoit yaratish ustuvor 

yoʻnalishlardan biri sifatida belgilangan [5]. 2025-yil 24-dekabrdagi PF-256-son 

Farmon bilan esa 2026–2030-yillarga moʻljallangan Bolalarni zoʻravonlikning barcha 

shakllaridan himoya qilish strategiyasi tasdiqlanib, psixologik va ijtimoiy yordam, ota-

onalik koʻnikmalarini rivojlantirish hamda 2026-yil 1-martdan “mehrli oila” va bepul 

oilaviy terapiya xizmatlarini tashkil etish nazarda tutilgan [6]. 

Ayniqsa, 2026-yil 10-martdagi PF-38-son Farmon bilan tasdiqlangan 2026–

2030-yillarga moʻljallangan Kiberxavfsizlik strategiyasida yoshlarda internetdan 

foydalanish madaniyatini yuksaltirish, ularni yolgʻon maʼlumot va salbiy gʻoyalar 

taʼsiridan himoya qilish hamda internetdan xavfsiz foydalanish boʻyicha savodxonlikni 

oshirish vazifalari belgilangan. Farmonning 17-bandiga muvofiq, 2026-yil yakuniga 

qadar yuqori sinf oʻquvchilari uchun kiber madaniyat mashgʻulotlarini tashkil etish va 

maktab oʻquvchilari hamda talabalar uchun bepul kiberxavfsizlik onlayn kurslarini 

yaratish belgilangan [7]. 

Biroq mazkur hujjatlarda “internetga qaramlik” mustaqil profilaktika obyekti 

sifatida bevosita belgilanmagan. Ular asosan axborot xavfsizligi, kiber savodxonlik, 

zoʻravonlikning oldini olish, oila bilan ishlash va ijtimoiy profilaktikaga qaratilgan. 

Shu holat problematik internetdan foydalanishning psixologik mexanizmlarini 

oʻrganish va mavjud davlat profilaktikasi tizimini psixologik mazmun bilan toʻldirish 

zaruratini yuzaga keltiradi. 

ASOSIY QISM 

Internet bilan bogʻliq addiktiv xulqni ilmiy tadqiq etishning dastlabki 

bosqichlarida K. Young patologik qimor oʻyini mezonlarini internetdan foydalanishga 

moslashtirib, diagnostik yondashuvni taklif etdi [8]. Ushbu ish hodisani oʻlchash va 

klinik muammo sifatida muhokama qilishga turtki berdi, biroq uning etiologik 

mexanizmlarini toʻliq tushuntirmadi. 

R. Davisning kognitiv-xulqiy modeli problematik foydalanishning maxsus va 

umumlashgan shakllarini farqlab, maladaptiv kognitsiyalarni muhim mexanizm 

sifatida koʻrsatdi [9]. Modelga koʻra, internetning oʻzi yagona sabab emas; mavjud 

psixopatologik zaifliklar va disfunksional fikrlash jarayonlari internet bilan bogʻliq 

muammoli xatti-harakatning shakllanishiga zamin yaratishi mumkin. 

D. Kardefelt-Wintherning kompensator internetdan foydalanish modeli bu 

pozitsiyani yanada chuqurlashtiradi. U internetdan haddan tashqari foydalanishni 

ayrim holatlarda stress, yolgʻizlik, qondirilmagan ijtimoiy ehtiyojlar yoki real 

hayotdagi boshqa qiyinchiliklarni yengillashtirishga qaratilgan kompensator strategiya 

sifatida tushuntirishni taklif qiladi [10]. Shunday qilib, profilaktikaning nishoni faqat 

onlayn xatti-harakat emas, balki uning ortida turgan psixologik ehtiyoj va muammolar 

ham boʻlishi kerak. 

M. Brand va hammualliflarning I-PACE — Interaction of Person–Affect–

Cognition–Execution modeli problematik internet faoliyatining shakllanishini 

predispozitsiyalar, effektiv va kognitiv javoblar, internetga oid kutishlar, koping 

usullari hamda ijro nazorati oʻrtasidagi dinamik oʻzaro taʼsir orqali izohlaydi [11]. 

Modelning 2019-yildagi yangilangan variantida cue-reactivity, craving, qaror qabul 

qilish va ingibitor nazoratning susayishi addiktiv xatti-harakatning dastlabki 

bosqichlardan odatiylashgan shakllarga oʻtishida muhim mexanizmlar sifatida 

tavsiflangan [12]. 

Mazkur nazariyalarni integratsiya qilganda umumiy mantiq aniqlanadi: 

muammo “internet mavjudligi → qaramlik” koʻrinishidagi toʻgʻridan toʻgʻri sababiy 

zanjir bilan tushuntirilmaydi. Aksincha, shaxsning dastlabki zaifligi, hayotiy vaziyat, 

psixologik ehtiyoj, foydalanish motivi, internet faoliyatidan olinadigan mukofot va 

oʻzini boshqarish imkoniyatlarining oʻzaro taʼsiri hal qiluvchi ahamiyatga ega. 

Ijtimoiy-psixologik determinantlarning integrativ tizimi. Ikkilamchi tahlil 

asosida problematik internetdan foydalanish determinantlarini shartli ravishda olti 

oʻzaro bogʻliq darajaga ajratish maqsadga muvofiq. 

Birinchi daraja — individual va shaxsiy-emotsional omillar. Depressiv 

simptomlar, ijtimoiy xavotir, diqqatni boshqarish bilan bogʻliq qiyinchiliklar, 

dushmanlik, impulsivlik va stressga nisbatan yuqori sezgirlik internetning emotsional 

regulyatsiya vositasiga aylanish ehtimolini oshirishi mumkin. Ko va 

hammualliflarning ikki yillik prospektiv tadqiqotida boshlangʻich psixiatrik 

simptomlarning ayrimlari keyinchalik internetga qaramlik deb baholangan holatlarning 

rivojlanishini bashorat qilgani aniqlangan [13]. Prospektiv dizayn vaqt ketma-ketligi 

haqida kesimiy tadqiqotdan kuchliroq dalil beradi, biroq u ham barcha holatlar uchun 

mutlaq sababiyatni isbotlamaydi. 

2023-yilda 42 tadqiqot va 102 769 ishtirokchini qamrab olgan meta-tahlil 

depressiya va internetga qaramlik oʻrtasida ikki yoʻnalishli ijobiy bogʻliqlik 

mavjudligini koʻrsatdi [14]. Bu natija depressiyani faqat “qaramlik oqibati” yoki faqat 

“qaramlik sababi” sifatida bir tomonlama talqin qilish yetarli emasligini koʻrsatadi; 

oʻzaro kuchaytiruvchi mexanizm ehtimoli mavjud. 

Ikkinchi daraja — ehtiyoj-motivatsion va kompensator omillar. Oʻsmirlik 

davrida tegishlilik, qabul qilinish, eʼtirof, avtonomiya, identiklikni sinab koʻrish va 

kompetentlikni his qilish kabi ehtiyojlar alohida ahamiyat kasb etadi. Ushbu 

ehtiyojlarning real ijtimoiy muhitda yetarlicha qondirilmasligi avtomatik ravishda 

qaramlikka olib kelmaydi, biroq internetda tezkor kompensatsiya izlash ehtimolini 

oshirishi mumkin. 

Mazkur mexanizmni quyidagicha ifodalash mumkin: 

qondirilmagan psixologik yoki ijtimoiy ehtiyoj → emotsional diskomfort → 

kompensator motiv → internet orqali tezkor mukofot yoki ijtimoiy qoniqish → 

xatti-harakatning takrorlanishi → odatiylashuv va oʻzini boshqarishning 

susayishi → problematik foydalanish xavfining ortishi. 

Bu zanjir deterministik formula emas, balki kompensator foydalanish va I-PACE 

modellarini birlashtiruvchi ehtimoliy psixologik mexanizmdir [10–12]. 

Uchinchi daraja — oilaviy determinantlar. Ota-ona va bola oʻrtasidagi 

munosabat sifati, oiladagi konfliktlar, emotsional qoʻllab-quvvatlash, oilaviy 

funksionallik va ota-onalik uslubi muhim kontekstual omillardir. Yen va 

hammualliflarning 3662 nafar tayvanlik oʻsmirni qamrab olgan tadqiqotida past oilaviy 



“Zamonaviyilm-fan: fanlararo integratsiya va innovatsion taraqqiyot” mavzusidagi  

Respublika ilmiy-amaliy konferensiya 

 

21 

 

funksionallik va ota-ona–oʻsmir konflikti internetga qaramlik bilan bogʻliq boʻlgan 

[15]. 

Biroq zamonaviy meta-tahlillar oilaviy omillarni yanada nozik talqin qilishni 

talab qiladi. Lukavská va hammualliflarning 2022-yilgi meta-tahlilida ota-onalik 

iliqligi, umumiy nazorat va avtoritativ tarbiya problematik internetdan foydalanish 

bilan zaif, ammo salbiy bogʻliqlik koʻrsatgan. Shu bilan birga, aynan internetdan 

foydalanishni cheklovchi “restrictive mediation” umumiy tanlanmada sezilarli himoya 

effekti koʻrsatmagan; katta yoshli oʻsmirlarda esa qatʼiy cheklash problematik 

foydalanish bilan ijobiy bogʻlangan [16]. Demak, samarali oilaviy profilaktika faqat 

taqiqlash emas, ishonch, muloqot, izchil chegaralar va oʻsmir avtonomiyasining 

muvozanatini talab qiladi. 

Toʻrtinchi daraja — tengdoshlar va mikroijtimoiy muhit. Oʻsmirlikda 

tengdoshlar guruhi ijtimoiy identiklik va xulq-atvor meʼyorlarining muhim manbaiga 

aylanadi. Onlayn jamoalar oʻsmirga real hayotda yetishmayotgan tegishlilik, maqom 

yoki eʼtirofni berishi mumkin. Mazkur imkoniyatning oʻzi patologik emas; xavf uning 

oʻsmir uchun real ijtimoiy aloqalarni siqib chiqaruvchi asosiy yoki yagona 

kompensator mexanizmga aylanishida ortadi. 

Beshinchi daraja — raqamli muhitning xususiyatlari. Foydalanuvchini 

uzluksiz faoliyatga undovchi bildirishnomalar, cheksiz kontent oqimi, tezkor ijtimoiy 

mukofot, individual tavsiya algoritmlari va oʻyin mexanikasi insonning mavjud 

psixologik zaifligi bilan oʻzaro taʼsirga kirishishi mumkin. I-PACE nuqtayi nazaridan 

muhim jihat platformaning mavjudligi emas, balki shaxsning muayyan stimullarga 

effektiv-kognitiv javobi va ijro nazorati bilan bu muhit oʻrtasidagi munosabatdir [11, 

12]. 

Oltinchi daraja — makroijtimoiy va madaniy kontekst. Raqamli 

infratuzilma, madaniy meʼyorlar, taʼlim muhiti, oilaviy institutlar, ijtimoiy farovonlik 

va jamiyatdagi raqamli savodxonlik problematik foydalanishning fon sharoitlarini 

shakllantiradi. Cheng va Li meta-tahlilida prevalensiyaning mamlakatlar boʻyicha 

sezilarli farq qilishi muammoni sof individual darajada tushuntirish yetarli emasligini 

koʻrsatadi [2]. Biroq makroijtimoiy omillar boʻyicha sababiy dalillar individual va 

oilaviy determinantlarga qaraganda cheklanganroq boʻlib qolmoqda. 

Internetdan foydalanish intensivligi va psixologik farovonlik: sababiyat 

muammosi. Problematic internet use bilan oddiy “koʻp ekran vaqti”ni tenglashtirish 

metodologik jihatdan xato boʻlishi mumkin. Orben va Przybylski AQSH va Buyuk 

Britaniyadagi uch yirik maʼlumotlar bazasidan jami 355 358 oʻsmir maʼlumotini tahlil 

qilib, raqamli texnologiyadan foydalanish bilan psixologik farovonlik oʻrtasidagi 

salbiy bogʻliqlik juda kichik ekanini va farovonlik variatsiyasining koʻpi bilan 0,4% 

ini tushuntirishini koʻrsatgan [17]. 

Bu natija ikki muhim xulosaga olib keladi. Birinchidan, internetdan koʻp 

foydalanadigan har bir oʻsmirni xavf guruhiga kiritish ilmiy asosli emas. Ikkinchidan, 

vaqtning oʻzidan koʻra nima uchun, qanday, qaysi faoliyat uchun va qanday 

psixologik kontekstda foydalanilayotgani koʻproq diagnostik ahamiyat kasb etishi 

mumkin. 

Shu sababli profilaktika va diagnostikada “kuniga necha soat?” savoli bilan bir 

qatorda funksional mezonlarga eʼtibor qaratish zarur: nazoratning yoʻqolishi, 

foydalanishni kamaytira olmaslik, taʼlim, uyqu, oila yoki tengdoshlar bilan 

munosabatlarning izdan chiqishi, onlayn faoliyatning boshqa muhim faoliyatlarni siqib 

chiqarishi va salbiy oqibatlarga qaramay xatti-harakatning davom etishi. 

Psixologik profilaktikaning differensial modeli. Aniqlangan 

determinantlardan kelib chiqib, profilaktikani uch darajali tizimda tashkil etish 

maqsadga muvofiq. 

Universal profilaktika barcha oʻsmirlarga qaratiladi. Uning maqsadi internetni 

taqiqlash emas, sogʻlom raqamli xulq koʻnikmalarini rivojlantirishdir. Bunga raqamli 

va kibersavodxonlik, emotsiyalarni boshqarish, stress bilan konstruktiv kurashish, 

uyqu gigiyenasi, vaqtni rejalashtirish, jismoniy faollik, onlayn xavflarni tanish va 

tanqidiy fikrlash koʻnikmalari kiradi. PF-38-son Farmonda yuqori sinf oʻquvchilari 

uchun kibermadaniyat mashgʻulotlarini tashkil etish belgilanganligi ushbu yoʻnalishni 

maktab psixologiyasi bilan integratsiya qilish uchun huquqiy-tashkiliy imkoniyat 

yaratadi [7]. 

Selektiv profilaktika xavf omillari aniqlangan guruhlarga qaratiladi. Oilaviy 

konflikt, ijtimoiy izolyatsiya, depressiv yoki xavotirli belgilar, maktab moslashuvi 

qiyinchiliklari, impulsivlik, past emotsional qoʻllab-quvvatlash yoki tegishlilik va 

eʼtirof ehtiyojining surunkali qondirilmasligi selektiv aralashuv uchun signal boʻlishi 

mumkin. Bunday vaziyatda asosiy savol “telefonni qanday olib qoʻyish mumkin?” 

emas, balki “internet bu oʻsmir uchun qaysi psixologik funksiyani bajarmoqda?” 

boʻlishi lozim. 

Indikativ profilaktika va psixologik yordam nazoratning pasayishi va 

funksional buzilishlar allaqachon mavjud boʻlgan oʻsmirlarga qaratiladi. Bunda 

individual psixologik baholash, kognitiv-xulqiy usullar, emotsional regulyatsiya va ijro 

nazoratini mustahkamlash, oilaviy konsultatsiya hamda komorbid depressiya, xavotir, 

DYGB yoki boshqa ruhiy holatlarni mutaxassis tomonidan baholash zarur boʻlishi 

mumkin. 

2025-yilda chop etilgan sistematik sharh va meta-tahlilda oʻsmirlardagi internet, 

videooʻyinlar, ijtimoiy tarmoqlar va messenjerlardan problematik foydalanishga qarshi 

psixologik aralashuvlar boʻyicha toʻqqiz tadqiqot, jumladan beshta 

randomizatsiyalangan tadqiqot tahlil qilingan. Natijalar CBT, oilaviy terapiya va ijro 



“Zamonaviyilm-fan: fanlararo integratsiya va innovatsion taraqqiyot” mavzusidagi  

Respublika ilmiy-amaliy konferensiya 

 

23 

 

funksiyalariga yoʻnaltirilgan yondashuvlar istiqbolli ekanini koʻrsatgan, biroq 

tadqiqotlar geterogenligi va nashr tarafkashligi sababli dalillarni ehtiyotkorlik bilan 

talqin qilish talab etiladi [18]. 

Shunday qilib, samarali profilaktika internet bilan kurashish emas, balki 

oʻsmirning oʻzini boshqarish imkoniyatini, psixologik barqarorligini, real 

munosabatlarini va ehtiyojlarini sogʻlom yoʻllar orqali qondirish repertuarini 

kengaytirishga qaratilishi kerak. 

XULOSA VA TAKLIFLAR 

Oʻtkazilgan nazariy-analitik tahlil quyidagi xulosalarga kelish imkonini beradi. 

Birinchidan, oʻsmirlarda problematik internetdan foydalanishni internetning oʻzi 

yoki undan foydalanish davomiyligi bilan bir omilli tarzda tushuntirish yetarli emas. 

Zamonaviy modellar hodisani shaxs, emotsiya, kognitsiya, oʻzini boshqarish va 

ijtimoiy muhit oʻrtasidagi oʻzaro taʼsir natijasi sifatida talqin qiladi. 

Ikkinchidan, shaxsiy-emotsional zaiflik, qondirilmagan psixologik ehtiyojlar, 

disfunksional koping va oilaviy munosabatlar problematik foydalanish bilan bogʻliq 

muhim determinantlardir. Biroq ularning barchasi bir xil darajada sababiy omil deb 

qaralmasligi kerak: dalil kuchi tadqiqot dizayniga qarab farq qiladi. 

Uchinchidan, kompensator yondashuv internetning ayrim oʻsmirlar uchun 

mavjud emotsional yoki ijtimoiy muammolarni vaqtincha yumshatish vositasiga 

aylanishi mumkinligini tushuntiradi. Bunday hollarda faqat internetga kirishni 

cheklash muammoning psixologik manbasini bartaraf etmaydi. 

Toʻrtinchidan, oilaviy profilaktikada oddiy nazorat va taqiqqa nisbatan ota-ona–

bola munosabatlarining iliqligi, izchil chegaralar, konstruktiv muloqot va oʻsmir 

avtonomiyasini qoʻllab-quvvatlash muhimroq koʻrinadi. 

Beshinchidan, psixologik profilaktika universal, selektiv va indikativ darajalarda 

tashkil etilishi, maktab, oila, mahalla va psixologik xizmatlarning hamkorligini 

nazarda tutishi kerak. Oʻzbekistonning amaldagi kiberxavfsizlik va bolalarni himoya 

qilish siyosati bunday tizimni yaratish uchun tashkiliy asos beradi, biroq problematik 

internetdan foydalanishning ijtimoiy-psixologik determinantlariga yoʻnaltirilgan 

maxsus profilaktik metodikalarni ishlab chiqish va mahalliy empirik tadqiqotlar bilan 

validatsiya qilish dolzarb ilmiy-amaliy vazifa boʻlib qolmoqda. 

